
Annotatsiya: Mazkur maqolada logistikaning mazmuni va uning 

iqtisodiyotdagi o‘rni haqida so‘z yuritiladi. Logistika — bu tovarlar, xizmatlar, 

ma’lumotlar va boshqa resurslarning harakatini boshqarish orqali iqtisodiy 

jarayonlarni samarali tashkil etishga yordam beruvchi muhim tizimdir. Unda ayniqsa 

resurslarni to‘g‘ri taqsimlash, raqobatbardoshlikni kuchaytirish, narxlarni oqilona 

belgilash, xalqaro savdoni rivojlantirish va ta’minot zanjirini boshqarish kabi jihatlar 

alohida ahamiyat kasb etadi. Bundan tashqari, logistika tizimining samarali ishlashi 

korxonalar faoliyatini yengillashtirib, mijozlar ehtiyojlarini to‘liq qondirish imkonini 

yaratadi. 

Kalit so‘zlar: Logistika, Iqtisodiyot, Ta’minot zanjiri, Raqobatbardoshlik, 

Resurslar taqsimoti, Xalqaro savdo, Narx optimallashtirish, Ishlab chiqarish 

samaradorligi, Xizmat ko‘rsatish, Mahsulot yetkazib berish. 

Kirish: 

        Logistika kompaniyaning funksional muammolarini hal qilishda muhim 

vosita bo‘lib, moddiy, axborot, moliyaviy va xizmat ko‘rsatish oqimlarini boshqarishga 

qaratilgan ko‘p qirrali faoliyat turidir. U ishlab chiqarish, yetkazib berish, tarqatish va 

sotish jarayonlari o‘rtasidagi o‘zaro bog‘liqlikni muvofiqlashtirib, ularni yagona tizimda 

birlashtiradi. Logistikaning har bir funksional sohasi — ta’minot, ishlab chiqarish, 

transport, omborxona, tarqatish va savdo — alohida tizim sifatida tashkil etilgan bo‘lib, 

har biri o‘ziga xos boshqaruv mazmuni va muvofiqlashtirish mexanizmiga ega. Shu 

jihatdan logistika ijtimoiy takror ishlab chiqarish tizimi tarkibida moddiy oqimlar, 

axborot, xizmat, moliyaviy va ijtimoiy resurslar harakatini o‘z ichiga oluvchi tashkiliy 

va iqtisodiy hodisa sifatida qaraladi.Logistika iqtisodiy va boshqaruv tizimlarining 

o‘zaro aloqasi asosida ishlab chiqarish va muomala jarayonlarining barcha bosqichlarini 

kompleks tarzda qamrab olish imkonini beradi. Mahalliy va xorijiy iqtisodiy 

adabiyotlarda logistika tushunchasiga kengroq yondashuvlar mavjud bo‘lib, unda 

boshqaruv obyekti faqat moddiy oqimlar bilan cheklanmaydi. Zamonaviy 

yondashuvlarda logistika inson resurslari, energetika, moliya va boshqa turdagi 

oqimlarni ham boshqarishni o‘z ichiga oladi. Natijada, bank logistikasi, axborot 

logistikasi kabi yangi atamalar va yo‘nalishlar shakllanmoqda. 

Xulosa: 

Ushbu tadqiqot ishida logistika bugungi globallashgan va raqobatbardosh 

iqtisodiy muhitda strategik ahamiyat kasb etuvchi soha sifatida shakllanmoqda. U 

nafaqat ishlab chiqarish va savdo jarayonlarini, balki mintaqaviy iqtisodiy rivojlanish, 

xalqaro hamkorlik va iste’molchi ehtiyojlarini qondirish mexanizmlarini ham 

muvofiqlashtirishda asosiy omillardan biridir. Logistika orqali kompaniyalar moddiy, 

axborot, moliyaviy va xizmat ko‘rsatish oqimlarini samarali boshqarish imkoniga ega 

bo‘ladi, bu esa ularning xarajatlarni kamaytirish, mahsuldorlikni oshirish va bozor 

talablariga moslashish kabi asosiy maqsadlariga erishishini ta’minlaydi. Hududiy 

kontekstda qaralganda, logistikaning universal konsepsiyasini mintaqaviy sharoitlarga 

moslashtirish orqali iqtisodiy salohiyatni yanada samarali yuzaga chiqarish mumkin. 

Mintaqaning geografik joylashuvi, infratuzilma darajasi, transport yo‘llarining holati 

va axborot texnologiyalarining rivojlanishi logistika tizimining muvaffaqiyatini 

belgilovchi asosiy omillardan hisoblanadi. Shuning uchun mintaqaviy logistika 

salohiyatini chuqur tahlil qilish, oqimlarni boshqarish mexanizmlarini ishlab chiqish, 

ularni iqtisodiy siyosatga integratsiyalash muhim vazifadir. Bundan tashqari, logistika 

fani so‘nggi yillarda faqat moddiy oqimlar bilan cheklanmay, inson resurslari, 

energiya, moliyaviy vositalar va axborot oqimlarini ham o‘z ichiga oluvchi keng 

qamrovli fanlararo yo‘nalishga aylangan. Natijada bank logistikasi, axborot logistikasi 

kabi yangi tarmoqlar paydo bo‘lmoqda, bu esa logistikaning kelajakda yanada ko‘proq 

sohalarga kirib borishini anglatadi. Shu jihatdan olib qaralganda, logistika nafaqat 

korxonalar darajasida, balki butun mintaqalar va davlatlar iqtisodiyotining 

raqobatbardoshligini belgilovchi muhim omilga aylangan. Demak, logistika sohasiga 

strategik yondashuv, ilmiy tadqiqotlar asosida rejalashtirish va zamonaviy 

texnologiyalarni joriy etish bugungi kunda nafaqat dolzarb, balki zaruratdir. 

